
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

maharṣi vēdavyāsapraṇītaṃ śrīmadbhāgavatamahāpurāṇam

Á Á tṛtīyaskandhē trayōviṃśō’dhyāyaḥ Á Á
This document has been prepared by

Sunder Kidāmbi

with the blessings of

śrī raṅgarāmānuja mahādēśikan

His Holiness śrīmad āṇḍavan śrīraṅgam



śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á tṛtīyaskandhē trayōviṃśō’dhyāyaḥ Á Á

maitrēya uvāca
pitṛbhyāṃ prasthitē sādhvī patimiṅgitakōvidā Á
nityaṃ paryacaratprītyā bhavānīva bhavaṃ prabhum Á Á 1 Á Á

viśrambhēṇātmaśaucēna gauravēṇa damēna ca Á
śuśrūṣayā sauhṛdēna vācā madhurayā ca bhōḥ Á Á 2 Á Á

visṛjya kāmaṃ dambhaṃ ca
dvēṣaṃ lōbhamaghaṃ madam Á

apramattōdyatā nityaṃ
tējīyāṃsamatōṣayat Á Á 3 Á Á

sa vai dēvarṣivaryastāṃ mānavīṃ samanuvratām Á
daivādgarīyasaḥ patyurāśāsānāṃ mahāśiṣaḥ Á Á 4 Á Á

kālēna bhūyasā kṣāmāṃ karśitāṃ vratacaryayā Á
prēmagadgadayā vācā pīḍitaḥ kṛpayābravīt Á Á 5 Á Á

kardama uvāca
tuṣṭō’hamadya tava mānavi mānadāyāḥ

śuśrūṣayā paramayā parayā ca bhaktyā Á

yō dēhināmayamatīva suhṛtsvadēhō
nāvēkṣitaḥ samucitaḥ kṣapituṃ madarthē Á Á 6 Á Á

yē mē svadharmaniratasya tapaḥ samādhi -
vidyātmayōgavijitā bhagavatprasādāḥ Á

tānēva tē madanusēvanayāvaruddhān
dṛṣṭiṃ prapaśya vitarāmyabhayānaśōkān Á Á 7 Á Á

anyē punarbhagavatō bhruva udvijṛmbha -
vibhraṃśitārtharacanāḥ kimurukramasya Á

siddhāsi bhuṅkṣva vibhavānnijadharmadōhān
divyānnarairduradhigānnṛpavikriyābhiḥ Á Á 8 Á Á

ēvaṃ bruvāṇamabalākhilayōgamāyā -
vidyāvicakṣaṇamavēkṣya gatādhirāsīt Á

sampraśrayapraṇayavihvalayā girēṣad -
vrīḍāvalōkavilasaddhasitānanā’’ha Á Á 9 Á Á

dēvahūtiruvāca
rāddhaṃ bata dvijavṛṣaitadamōghayōga -

māyādhipē tvayi vibhō tadavaimi bhartaḥ Á
yastē’bhyadhāyi samayaḥ sakṛdaṅgasaṅgō

bhūyādgarīyasi guṇaḥ prasavaḥ satīnām Á Á 10 Á Á

tatrētikṛtyamupaśikṣa yathōpadēśaṃ
yēnaiṣa mē karśitō’tiriraṃsayā’’tmā Á

siddhyēta tē kṛtamanōbhavadharṣitāyā
dīnastadīśa bhavanaṃ sadṛśaṃ vicakṣva Á Á 11 Á Á

maitrēya uvāca
priyāyāḥ priyamanvicchan kardamō yōgamāsthitaḥ Á
vimānaṃ kāmagaṃ kṣattastarhyēvāviracīkarat Á Á 12 Á Á

sarvakāmadughaṃ divyaṃ sarvaratnasamanvitam Á
sarvarddhyupacayōdarkaṃ maṇistambhairupaskṛtam Á Á 13 Á Á

divyōpakaraṇōpētaṃ sarvakālasukhāvaham Á
paṭṭikābhiḥ patākābhirvicitrābhiralaṅkṛtam Á Á 14 Á Á

sragbhirvicitramālyābhirmañjuśiñjatṣaḍaṅghribhiḥ Á
dukūlakṣaumakauśēyairnānāvastrairvirājitam Á Á 15 Á Á

uparyupari vinyastanilayēṣu pṛthakpṛthak Á
kṣiptaiḥ kaśipubhiḥ kāntaṃ paryaṅkavyajanāsanaiḥ Á Á 16 Á Á

tatra tatra vinikṣiptanānāśilpōpaśōbhitam Á
mahāmarakatasthalyā juṣṭaṃ vidrumavēdibhiḥ Á Á 17 Á Á

dvāḥsu vidrumadēhalyā bhātaṃ vajrakapāṭavat Á
śikharēṣvindranīlēṣu hēmakumbhairadhiśritam Á Á 18 Á Á

cakṣuṣmatpadmarāgāgryairvajrabhittiṣu nirmitaiḥ Á
juṣṭaṃ vicitravaitānairmahārhairhēmatōraṇaiḥ Á Á 19 Á Á

haṃsapārāvatavrātaistatra tatra nikūjitam Á
kṛtrimān manyamānaiḥ svānadhiruhyādhiruhya ca Á Á 20 Á Á

vihārasthānaviśrāmasaṃvēśaprāṅgaṇājiraiḥ Á
yathōpajōṣaṃ racitairvismāpanamivātmanaḥ Á Á 21 Á Á

īdṛggṛhaṃ tatpaśyantīṃ nātiprītēna cētasā Á
sarvabhūtāśayābhijñaḥ prāvōcatkardamaḥ svayam Á Á 22 Á Á

nimajjyāsmin hradē bhīru vimānamidamāruha Á
idaṃ śuklakṛtaṃ tīrthamāśiṣāṃ yāpakaṃ nṛṇām Á Á 23 Á Á

sā tadbhartuḥ samādāya vacaḥ kuvalayēkṣaṇā Á
sarajaṃ bibhratī vāsō vēṇībhūtāṃśca mūrdhajān Á Á 24 Á Á

aṅgaṃ ca malapaṅkēna sañchannaṃ śabalastanam Á
āvivēśa sarasvatyāḥ saraḥ śivajalāśayam Á Á 25 Á Á

sāntaḥsarasi vēśmasthāḥ śatāni daśa kanyakāḥ Á
sarvāḥ kiśōravayasō dadarśōtpalagandhayaḥ Á Á 26 Á Á

tāṃ dṛṣṭvā sahasōtthāya prōcuḥ prāñjalayaḥ striyaḥ Á
vayaṃ karmakarīstubhyaṃ śādhi naḥ karavāma kim Á Á 27 Á Á

snānēna tāṃ mahārhēṇa snāpayitvā manasvinīm Á
dukūlē nirmalē nūtnē dadurasyai ca mānadāḥ Á Á 28 Á Á

bhūṣaṇāni parārdhyāni varīyāṃsi dyumanti ca Á
annaṃ sarvaguṇōpētaṃ pānaṃ caivāmṛtāsavam Á Á 29 Á Á

athādarśē svamātmānaṃ sragviṇaṃ virajāmbaram Á
virajaṃ kṛtasvastyayanaṃ kanyābhirbahumānitam Á Á 30 Á Á

snātaṃ kṛtaśiraḥsnānaṃ sarvābharaṇabhūṣitam Á
niṣkagrīvaṃ valayinaṃ kūjatkāñcananūpuram Á Á 31 Á Á

śrōṇyōradhyastayā kāñcyā kāñcanyā bahuratnayā Á
hārēṇa ca mahārhēṇa rucakēna ca bhūṣitam Á Á 32 Á Á

sudatā subhruvā ślakṣṇasnigdhāpāṅgēna cakṣuṣā Á
padmakōśaspṛdhā nīlairalakaiśca lasanmukham Á Á 33 Á Á

yadā sasmāra ṛṣabhamṛṣīṇāṃ dayitaṃ patim Á
tatra cāstē saha strībhiryatrāstē sa prajāpatiḥ Á Á 34 Á Á

bhartuḥ purastādātmānaṃ strīsahasravṛtaṃ tadā Á
niśāmya tadyōgagatiṃ saṃśayaṃ pratyapadyata Á Á 35 Á Á

sa tāṃ kṛtamalasnānāṃ vibhrājantīmapūrvavat Á
ātmanō bibhratīṃ rūpaṃ saṃvītarucirastanīm Á Á 36 Á Á

vidyādharīsahasrēṇa sēvyamānāṃ suvāsasam Á
jātabhāvō vimānaṃ tadārōhayadamitrahan Á Á 37 Á Á

tasminnaluptamahimā priyayānuraktō
vidyādharībhirupacīrṇavapurvimānē Á

babhrāja utkacakumudgaṇavānapīcya -
stārābhirāvṛta ivōḍupatirnabhaḥsthaḥ Á Á 38 Á Á

tēnāṣṭalōkapavihārakulācalēndra -
drōṇīṣvanaṅgasakhamārutasaubhagāsu Á

siddhairnutō dyudhunipātaśivasvanāsu
rēmē ciraṃ dhanadavallalanāvarūthī Á Á 39 Á Á

vaiśrambhakē surasanē nandanē puṣpabhadrakē Á
mānasē caitrarathyē ca sa rēmē rāmayā rataḥ Á Á 40 Á Á

bhrājiṣṇunā vimānēna kāmagēna mahīyasā Á
vaimānikānatyaśēta caran lōkān yathānilaḥ Á Á 41 Á Á

kiṃ durāpādanaṃ tēṣāṃ puṃsāmuddāmacētasām Á
yairāśritastīrthapadaścaraṇō vyasanātyayaḥ Á Á 42 Á Á

prēkṣayitvā bhuvō gōlaṃ patnyai yāvān svasaṃsthayā Á
bahvāścaryaṃ mahāyōgī svāśramāya nyavartata Á Á 43 Á Á

vibhajya navadhā’’tmānaṃ mānavīṃ suratōtsukām Á
rāmāṃ niramayan rēmē varṣapūgānmuhūrtavat Á Á 44 Á Á

tasmin vimāna utkṛṣṭāṃ śayyāṃ ratikarīṃ śritā Á
na cābudhyata taṃ kālaṃ patyāpīcyēna saṅgatā Á Á 45 Á Á

ēvaṃ yōgānubhāvēna dampatyō ramamāṇayōḥ Á
śataṃ vyatīyuḥ śaradaḥ kāmalālasayōrmanāk Á Á 46 Á Á

tasyāmādhatta rētastāṃ bhāvayannātmanā’’tmavit Á
nōdhā vidhāya rūpaṃ svaṃ sarvasaṅkalpavidvibhuḥ Á Á 47 Á Á

ataḥ sā suṣuvē sadyō dēvahūtiḥ striyaḥ prajāḥ Á
sarvāstāścārusarvāṅgyō lōhitōtpalagandhayaḥ Á Á 48 Á Á

patiṃ sā pravrajiṣyantaṃ tadā’’lakṣyōśatī satī Á
smayamānā viklavēna hṛdayēna vidūyatā Á Á 49 Á Á

likhantyadhōmukhī bhūmiṃ padā nakhamaṇiśriyā Á
uvāca lalitāṃ vācaṃ nirudhyāśrukalāṃ śanaiḥ Á Á 50 Á Á

dēvahūtiruvāca
sarvaṃ tadbhagavānmahyamupōvāha pratiśrutam Á
athāpi mē prapannāyā abhayaṃ dātumarhasi Á Á 51 Á Á

brahmanduhitṛbhistubhyaṃ vimṛgyāḥ patayaḥ samāḥ Á
kaścitsyānmē viśōkāya tvayi pravrajitē vanam Á Á 52 Á Á

ētāvatālaṃ kālēna vyatikrāntēna mē prabhō Á
indriyārthaprasaṅgēna parityaktaparātmanaḥ Á Á 53 Á Á

indriyārthēṣu sajjantyā prasaṅgastvayi mē kṛtaḥ Á
ajānantyā paraṃ bhāvaṃ tathāpyastvabhayāya mē Á Á 54 Á Á

saṅgō yaḥ saṃsṛtērhēturasatsu vihitō’dhiyā Á
sa ēva sādhuṣu kṛtō niḥsaṅgatvāya kalpatē Á Á 55 Á Á

nēha yatkarma dharmāya na virāgāya kalpatē Á
na tīrthapadasēvāyai jīvannapi mṛtō hi saḥ Á Á 56 Á Á

sāhaṃ bhagavatō nūnaṃ vañcitā māyayā dṛḍham Á
yattvāṃ vimuktidaṃ prāpya na mumukṣēya bandhanāt Á Á 57 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē kāpilēyōpākhyānē trayōviṃśō’dhyāyaḥ Á Á

